
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	С. Токтохуул

	 

	АУГАА ЛЕНИНИЙГ ТӨРҮҮЛСЭН ЭХ АЯА ЯМАР ИХ АЗТАЙ ВЭ!

	Гачигдал зовлон киргиз хүний

	Ганц амьдрал болж байсан

	Харанхуй цагийн халаа ирж

	Хаан эзэн ширээнээсээ халив.

	 

	Үгээр хэрэв үлгэрлэж хэлбэл

	Үүлэн дундах гэрэлт од

	Харц олны өмөг түшиг

	Халамжит төрийг Ленин цогцлов.

	 

	Бадран мандсан Зөвлөлт төр

	Баяд ноёдыг хөөн тонилгож,

	Байсхийгээд жанчуулдаг хөөрхий ядуус

	Банз шаахайнаас үүрд ангижрав.

	 

	Ассан бамбар шиг өргөж явах

	Аз жаргалтай бид золголоо.

	Аугаа Ленинийг төрүүлсэн эх

	Аяа ямар их азтай вэ!

	 

	Ээлтэй манай большевикуудтай

	Эгнэх хүн орчлонд үгүй

	Саруул гэгээн эх орноосоо

	Сайхан орныг хэзээ ч олохгүй

	 

	Бэлэвсэн авгай, буурал эхийн 

	Асгарсан нулимс хатлаа 

	Бэрхийг туулсан эх орон 

	Ахин зовохоосоо өнгөрлөө

	 

	Ухаантай төр, их Ленин

	Улс орон минь, чамайг аварлаа 

	Аюулт лууны ангайсан амнаас 

	Ард түмэн айхаа болилоо

	 

	Мөнгөн дуулгат уулсын оройд 

	Мөнх ялалтын туг намирлаа 

	Өчигдөрхөн чи өртөн, боол байсан 

	Өөрийн гэх оронгүй ядуу явсан

	 

	«Дээд язгууртан» гэдэг үгнээс 

	Дагжин чичирч айдаг байсан 

	Туйлгүй өлсөхдөө чулуу мэрж 

	Тун их зовж зүдэрч билээ.

	 

	Зовлонт тэр үед киргиз минь 

	Зол жаргал ирэхийг зүүдэлсэн үү? 

	Сайн морь чинь зэхээстэй байна 

	Салхин хурдаар урагшаа довтол!

	 

	Харанхуй бурангуй үед би бас 

	Гашуун зовлон эдэлж явлаа 

	Эрх чөлөөгүй хоригдол байлаа 

	Эх орноо мөрөөдөн дуулж суулаа.

	 

	Тэнхээ тамиргүй шоронд хэвтэхэд 

	Гэмтэй хүн гэж манаж байлаа. 

	Гэнэт Ленин, нар шиг мандлаа

	Гэрэл туяанд нь нулимс минь хатлаа 

	 

	Буурай үндэстний жаргалын төлөө 

	Буцалтгүй зүтгэхээ тэр тангараглав 

	Нармай ертөнцийн хүн төрөлхтний 

	Найдвартай хамгаалагч нь тэр болов

	 

	Алдарт Киргизийн тал нутаг,

	Ала-тоо уулын хүн арддаа

	Алтан гургалдай минь, түүний тухай 

	Аялгуу дуугаа өргөн барья!

	 

	Энгүй үнэнд дуртай хэл минь 

	Эцэж цуцахыг бүү үзэг!

	Эрэлхэг цогтой ард түмэн минь 

	Эгшиг дууг минь сонсог!

	 

	Зоригт харцагын ширүүн дайралт 

	Золгүй элээг зад цохихын адил

	Аугаа Лениний хүчирхэг далайц 

	Атаатан дайсныг хиар цохиж

	 

	Асга хадны ирмэг мөргүүлэв.

	Ард олон бахархан баярлав.

	Арьс махаа тасартал зовж,

	Аз жаргалд итгэл алдарч

	 

	Хувь заяандаа гутарч явснаа

	Хуурч Токтогул хэзээ ч мартахгүй 

	Өнийн жаргалтай киргиз нутаг золгож

	Өвгөн би магнай тэнийн баярлав

	 

	Энхрий киргиз түмний минь

	Эцэг нь, удирдагч нь Ленин болов. 

	Авралт баатар, сод хүүгээ

	Ард түмэн баяртай угтав

	 

	Цэцгийн баглаа хөлд хөглөрч

	Цэнгэл жаргалд хүмүүс умбав

	 

	Баярт энэ өдрүүдийн тухай

	Бас өөрийн жаргалын тухай

	Ээлтэй анд нөхдийнхөө тухай

	Эрх тэгш нөхөрлөлийн тухай

	 

	Дуу найргаа дуусган зогсоож

	Дуугүй сууж Токтогул чадахгүй 

	Аугаа Ленинийг төрүүлсэн эх

	Аяа ямар их азтай вэ!

	 

	Орчуулсан Л. Хуушаан

	 

	 

	 

	ЭЖИЙ МИНЬ БАЯРТАЙ!

	Хувьхан заяанд минь залбирч, хайлнам уу, 

	Хуруун чинээ зүрхийг минь хайрч, уйлнам уу, 

	Зовлонгоос хүчтэй, зоригт ээж минь!

	Зогсоо яваа надаа бүү уйл ээж минь!

	 

	Анир чимээгүйд, уйлахыг чинь би сонсном, 

	Ахин гуйя, ээж минь хүүдээ бүү уйл. 

	Асгарах нулимс чинь тус болохоосоо 

	Аюулхай дунд минь зовлон нэмж байна л

	 

	Эвий ээж минь дундаршгүй гуниг юугаар 

	Эвхийн зогсоод нулимсаа гараараа арчин, 

	Хөхрөн сүүмийх тийш, дайсанд туугдсан хүүгээ 

	Цөхрөн санаж, удтал зогсох байна л.

	 

	Хүүгийнхээ хэлэхийг сонсооч, ээж минь. 

	Хүчээ барж, дэмий бүү уйлаач ээж минь

	Амьд үлдээд би, зон олноо гэж

	Алсын газраас харцага мэт нисэн ирнэ ээ.

	 

	Ээжийнхээ төлөө, үхвэл ч би үхнэм.

	Энэхэн биедээ, хүртэх л шархыг хүртнэм. 

	Элгэндээ тэвэрч, энхрийлэн хайрланхан

	Цагаан сүүгээ хөхүүлэн өсгөсөн ээж минь ээ!

	 

	Хантаазны чинь энгэрээс зууран байж би 

	Халуун цээжинд чинь наалдан нойрсдог сон 

	Эрдэнэ мэт энхрийлэн бүүвэйлсээр 

	Энэхэн биеийг минь хүн болгожээ, та

	Энэхэн биед минь гэвч, хатуухан тавилантай 

	Эрхэм жаргалыг үзэхгүй нь бололтой

	 

	Уур цухлаасаа согтууранхан Керимбай 

	Ул мөргүйгээр цуурхууланхан Керимбай 

	Хөвүүн цагаасаа тэмцсэн гэж намайг 

	Хүний газар, гүний нутагт цөллөө.

	 

	Үйл ирсэн хойно, үзээд авахаас яах вэ, 

	Үхлийн өөдөөс, үхлээр тулахаас яах вэ, 

	Үүнээс өөр замгүй, хүү чинь одоо явлаа 

	Үлдээд ээж минь, амьд мэнд суугаарай.

	 

	Таныхаа өмнөөс би үхсэн нь дээр

	Таны өгсөн биеийг сөнөөсөн нь дээр

	Насныхаа бөгсөнд сохорно, бүү уйлаарай, 

	Намайгаа харж, үгийг минь сонсоорой!

	 

	Өөрт минь үхэл, чөлөө өгөх юм бол 

	Өссөн энэ нутагтаа эргэж би ирнэ.

	Өчнөөн гомдогсдоос Керимбайтай тооцоолох 

	Өдөр тэгэхэд эхэлнэ, би тэмцэнэ!

	 

	 

	 

	ГЯНДАНГИЙН ГОМДОЛТ ШҮЛЭГ

	Харанхуй гянднаа сараалжийн цаана 

	Хар толгой хэзээд бөхийгөөстэй.

	Үхсэн ч гэсэн, зовсон зовлон

	Үүрд мөнх үлдэх жамтай.

	 

	Өргөст төмөр цээжний цаана

	Өдөр, шөнө нь мэдэгдэхгүй

	Үхээрийн газар шиг анир чимээгүйд

	Үг солих амьд хүнгүй

	Үхэл, амьдралыг зааглах төдий

	Үмх хоолоор зовлонг минь тэжээнэм.

	 

	Сүүж доороо малгай жийрэглэж 

	Сүрхий зовлонгоо чимхээр хорооном. 

	Өдрөө хүлээсэн сулхан амьсгалыг 

	Өлсгөлөн гуниг багтраах шахнам.

	Өдөрт нэг заяах, хатсан талхнаас 

	Өөр юугаа би гуйнам билээ.

	 

	Авс бунхан шиг харанхуй дунд

	Алтан нарнаас ангижран суунам

	Аяа хөөрхий, нэгэн цагт 

	Амьдын баясал над руу гийх бол уу?

	 

	Хөдөө гацаанаа шаналан суугаа

	Хөөрхий ээжийгээ үзэх бол уу?

	Ариухан биеийг минь ийн доромжлогсдыг 

	Аймшигт үхэл аваачих болтугай

	 

	Улаан зүрхэнд минь, дайсандаа хорсох 

	Уур хилэн, гуниглал ундарнам.

	Цагаан сүүнээс ч цэвэр сэтгэлийг 

	Цэвдэг харанхуйд юунд хорином бэ?

	 

	Нарсан гянданг эвдэн гарч 

	Начин шонхор шиг дүүлэн нисэж

	Нарлаг холын айлууддаа очих

	Насны ганцхан бодлон байнам.

	 

	Харгис хилэнгийн зэрлэг хүчээр 

	Халуун элгэн түмнээсээ таслагдсан 

	Алтанхан гургалдай, аяа хөөрхий 

	Аниргүй гунигийн галд халамцан байнам

	 

	Киргизийн түмэн, бидэн хоёр 

	Хэчнээн зовлонг тэвчин туулав даа! 

	Хэмжээ бий бол үзэгдэх сэн бол уу?

	Хийсэн өнгөрөх, ахин золгох амьдрал мину

	 

	Ариухан бодлын алтанхан солонго 

	Азгүй зовлонд арилан балрах нь 

	Ард зон, ахай дүүстээ би 

	Амьд мэнд эргэн золгох бол уу?

	 

	 

	 

	ГУДАМЖИНД НАМАЙГ НӨГЧӨӨСЭЙ ГЭЖ БОД ОО ЮУ?

	Тогтохуул, Сибирийн цөллөгөөс оргож, гараад, алс замд явган зүтгэж, өлсөж, ядраад, нэгэн айлын цонхон дээр энэ шүлгийг зохион дуулжээ.

	 

	Хотоор би зөндөө тэнэлээ, 

	Хоноглох орон олсонгүйяа хө. 

	Олон цонхыг би тогшиж үзлээ 

	Онгойлгох хүн байсангүйяа хө

	 

	Элгэн голомт - гэрээсээ алсад 

	Эх хэлээрээ дуулан явнам би 

	Энд намайг ойлгож мэдэхгүй еэ!

	Ээж минь та хөвүүн намайгаа

	 

	Энэрэлгүй хүнд үед төрүүл ээ юү дээ.

	Дуугаа дуулсаар өдөржин тэнэлээ. 

	Дулаахан хоноглох, өрөөний буланг, 

	Дурлан сонсох сэтгэлийн буланг 

	 

	Дуу бидэн хоёр олсонгүйяа хө.

	Энхрийлж хэн ч туслахгүй нь шиг байна 

	Энэ шөнийг ч туулахгүй нь шиг байна.

	Аюултай цагт, догшин баячуул

	 

	Амьдралыг минь юунд залгисан юм бэ? 

	Алдрыг чинь би магтсангүй гэж, тэр үү, 

	Алтыг чинь би бахадсангүй гэж тэр үү?

	 

	Шилэн цонх нь гялалзсан байшин, 

	Ширүүхэн шөнийг өнгөрөөх байшин 

	Шилээд, ширвээд олдохгүй нь л дээ 

	Шимтэж хэн ч туслахгүй нь л дээ

	 

	Хэмх дэлсээд орох бил үү,

	Хэрчим талханд мөргөх бил үү 

	Хэрхэх билээ, ядуу тэнүүлч 

	Хэт нутаг минь тэртээд байна аа, хө!

	 

	Өөрийн гэртээ харья даа гэсээр 

	Өдрөөс өдөрт доройтож явна аа, хө!

	Хугас өдөр ч, гэрийн эзэн та 

	Хуудуугүй буяныг үйлдэж хайрла, 

	Хувьгүй тэнүүлчийг энэрэн хайрла

	Хуурай дулаан хоноглуулж хайрла.

	 

	Үлдэн хөөгдсөн адуу шиг дагжиж 

	Үүдээ нээхийг чинь хүлээж байна л 

	Баталж түгжсэн хаалганы чинь өмнө 

	Баргиж сөөсөн хоолойгоор дуулна л.

	 

	Аяа би, өссөн нутгийн айлууддаа, 

	Алтан гургалдай нь болж явсан түмэндээ

	Аюулт цөллөгийн хатуухан замаар 

	Амьд яваад очдог бол уу даа?

	 

	Өрхийн эзэн, цонхоо нээгээрэй! 

	Өссөн нутгаасаа алсын алсад

	Өөр бусдын, хүйтэн гудамжинд 

	Өлсөж үхэг гэж бодлоо гэж үү, та.

	Эгшиг дууг эзэгнэнхэн төрсөн 

	Энэхэн чадлыг минь ойшоож үзээрэй. 

	 

	Дуулал бүтээхийг мэднэм билээ, би 

	Дураараа дургихгүй бодном билээ, би 

	Хэнийг ч би хөнөөгөөгүй билээ, гэтэл 

	Хэрхэн би энд цөлөгдсөн сөн бил ээ?

	 

	Дааран өлсөнхөн, давсан замыг минь

	Дан морь ч туулахааргүй билээ л

	Оны хоёр эргэлт тойрон

	Орон гэрээ гэсээр явна аа, би

	Олон олон цонхны доор ингэж

	Оногдсон зовлонгоо дуулсаар явна аа, би.

	 

	Төрсөн бие минь хатамжаад зогсоогүй 

	Төрүүлсэн дуу минь ч хатуужиж явна аа, хө! 

	Их Сибирийн Зулзаган гачуураас 

	Ирт сүхээр хөгжим дархаллаа, хө 

	Утсыг нь арайхан товшоод эхлэхэд 

	Уйтан дуугаар уянгалан байна аа, хө

	 

	Ус нутгийн минь түмэн, намайгаа

	Улаар шувуухай гэж нэрлэдэг юм сан

	Улаар шувуухай нь энд, олон шөнө

	Унтах газар олохгүй явна аа, хө. 

	 

	Амраг хөвүүн Топчубай минь өдийд 

	Аавыгаа санан уйлнам бол уу? 

	Аяа хүү минь, намайгаа амьд 

	Алсын хязгаарт гэж бодоорой доо

	 

	Аав нь хүүтэйгээ мэнд золгож

	Ариухан биеийг нь тэврэх бол уу даа?

	Аль эсвэл төгсгөл ирэх нь үү,

	Алтан гургалдай, дуугаа хураах нь уу?

	 

	Харах нүд минь салхинд мэлмэрч

	Хацар дагаад нулимс бөмбөрлөө. 

	Хайртай нутагтаа би хэчнээн удаа

	Хамаг дуугаа зориулж явлаа даа!

	 

	Ус нутаг минь чи яасан хол бил ээ!

	Улс зон минь чи яасан алс бил ээ! 

	Учрах сан гэж би яасан их хүснэм бил ээ!

	 

	Ядранхан зүтгэх миний зам,

	Явганхан зүглэх миний замыг 

	Зэрлэг нугас ч олохгүй билээ л, 

	Цэн хун ч туулахгүй билээ л...

	 

	(товчилсхийн орчуулав)

	 

	 

	 

	ТӨРСӨН НУТГИЙН БАРАА ХАРААД ТОГТОХ-УУЛЫН ДУУЛСАН ДУУ

	Хангал хүлгээ шамдууланхан 

	Хааяа ташуурднам, бушуухан

	Хайртай нутаг Кетмен-Тюбеэ 

	Харахыг хүснэм бушуухан 

	 

	Өнчин хөөрхий хөвүүнээ

	Өргөхөөр дүүлье бушуухан

	Өшөөгөө Керимбайгаас авч 

	Өвчнөө анагаая бушуухан.

	 

	Унаган гэртээ нөхцөхийг бодон 

	Унаандаа хашхиръя бушуухан!

	Уурт хилэнт дууллынхаа

	Уянгыг хурцалъя бушуухан

	 

	Барлагуудтай учран золгоё

	Баячууд сөнөөсэй бушуухан 

	Бахдам нутгийнхаа уул, талаар

	Баясанхан давхия бушуухан

	 

	Энгүй хөндий өмнө минь цэлийнэм, 

	Энэ бол миний Кетмен Тюбе мину 

	Эрхэм хүслэнгээ чамдаа авчрах гэж 

	Элтлээ зүтгэсэн Кетмен Тюбе мину

	 

	Уран хээнцэр үзэмжийг чинь хараад 

	Уйлж байнам би Кетмен Тюбе мину!

	 

	Ариухан Таласе нутагтаа дуулъя,

	Ард зонд хэлье; би ирлээ!

	Аяндаа бүү дэмий гунихар,

	Алтан гургалдай чинь — би ирлээ

	 

	Унаа морио өдөр шөнөгүй давирч, 

	Учирсан зовлондоо хилэгнэн би ирлээ! 

	Улаан үүр цайх нь, түмэн минь 

	Ууцаа тэнийлгээрэй гэж би ирлээ.

	 

	Өндөр Бешташийн давааг давж 

	Өөрийнхөө Кетмен Тюбе рүү яарнам, 

	Өнөр эх орон чинийхээ дуучин 

	Өрсөлдөх хувь заяандаа яарнам.

	Үгсийнхээ уур хилэн бүхнээр 

	Үнэнхүү чамдаа тусалъя гэж яарнам.

	 

	Борхон зүрхний хайрыг татсан 

	Буурлын нутгаа тэврэн золгоё. 

	Босгоо алхаж, тоосоо гөвөөд 

	Бондгор хүүгээ тэврэн золгоё,

	Хүндлэн хайрлах өөрийн нутгийн 

	Хүн бүхнийг тэврэн золгоё

	 

	Идшилсэн сүрэгтэй Семиз-Бель, 

	Ири-Су миний нутаг,

	Идэрхэн цэцэрлэгийн нь шүүдрийг шимж 

	Ижилдэнхэн өссөн миний нутаг

	Хосгүй баярын нулимс юугаа 

	Холоос авчирлаа, миний нутаг аа!

	 

	Олон жил зовон зүдэрсээр 

	Оргон босон эргэж ирлээ би! 

	Одон адил, нутгийнхаа дүрийг 

	Бодон бодон эргэж ирлээ би!

	 

	Одоо дахиад, зовлон зүдүүрийг 

	Онхи мартахаар эргэж ирлээ би! 

	Онгон дурлал, жаргалаа эндээс 

	Олж авахаар эргэж ирлээ би!

	 

	 

	ЮУ САЙХАН БЭ?

	Дэггүйхэн цовоо насандаа бол 

	Дэлтэй хүлгээр хурдлах сайхан 

	Дээр нь бас үе үехэн

	Дээлийн шинээр гоёх сайхан 

	Дэлхийн гэгээ шиг цэвэрхэн авхайг 

	Дэрэн дээрээ энхрийлэх сайхан

	 

	Аргамаг морь чинь хөнгөн цовоо, 

	Орхимог — дээл чинь өнгө нь шинэхэн 

	Амраг авхай чинь хөөрхөн сайхнаараа 

	Ариухан толиноос илүүтэйхэн байвал 

	Амьдын галаар улаа бутарч 

	Аргагүй чи сайхан амьдарна.

	 

	Нандин сайхан үйлс бүтээлээ гэж

	Настан, залуус чамайг магтвал

	Юу сайхан бэ? — тэр сайхан!

	Найран дуулагч гэж, хиргис орон 

	Намайг, амьсгал даран чагнавал 

	Юу сайхан бэ? — Тэр сайхан!

	 

	Гоолигхон авхай, ид насандаа 

	Гоёж гоодвол — тэр сайхан 

	Цагаан буурал өвгөд өтгөс

	Цайлж суувал — тэр сайхан

	Томоогүй багачуул, томоогүй унагатай 

	Тоглон наадах — тэр сайхан

	 

	Сэтгэл сайхан бол, амьдрал сайхан, 

	Сэргэл — баясал хэзээд олдоно.

	Юу сайхан бэ? — энэ сайхан! 

	Тэргэлхэн саранд гадаалах сайхан 

	Тэнгэрлэг авхайг тэврэх сайхан 

	Юу сайхан бэ? — энэ сайхан!

	 

	Наргиан даргиантай чимээ харшиж 

	Найзхан залуус, найлзуур охидтой 

	Нааданхан цэнгэлдэх — тэр сайхан 

	Наадмыг харин намхрааж өгдөг 

	Хувраг, ламсын аяс дагуулж 

	Худлаа ч гэсэн залбирвал сайхаан.

	 

	 

	 

	ЦЭЦЭГЛЭЦГЭЭ!

	Гоёлын торгон хантааз юугаар

	Гоёцгоо хүүхнүүд минь

	Гол шиг цовоохон насныхаа бий дээр 

	Цэнгэцгээ хүүхнүүд минь 

	Дахиад залуу насан олдохгүй шүү 

	Даруйхан дээр нь бодоцгоогоорой.

	 

	Насыг чинь ажил элээдэггүй юм, 

	Наргицгаа хүүхнүүд минь

	Нар шиг насандаа найрлан цэнгэж 

	Наргиан, инээдэм, бүжигт дурлацгаа!

	 

	Өнгөт торгон хантааз юугаа

	Өмсөцгөө хүүхнүүд минь

	Өдийхөн биеийнхээ байгаа дээр нь 

	Гоёцгоо хүүхнүүд минь!

	Өнөөдрийнхөө, насныхаа бий дээр

	Цэцэглэцгээ хүүхнүүд минь.

	 

	Өнгөрөөж орхивол, эргэж олдохгүй шүү. 

	Өдрийн юмыг өдөрт нь бодоорой! 

	Өвтэгш насандаа найрлан цэнгэж 

	Өнөр наадам, инээд, бүжигт дурлацгаа!

	 

	Замбага цэцгийн үзэмжтэй төрснийх

	Залуухан цагтаа цэцэглэнхэн

	Инээж наргицгаа хүүхнүүд минь 

	Эрхлэн, дуулан бүжиглэхгүй юм бол,

	 

	Эмгэн насандаа дахин цэцэглэнэ гэж 

	Эндүүрэхийн нэмэр, хүүхнүүд минь 

	Дэлхийгээр хучаад мөнх нойрссон хойно 

	Дээр чинь, цэцэг цэцэглэнэ шүү.

	 

	 

	 

	АЛИМХААНД

	Алтан цоолбор шиг гялалзанхан, чи минь, 

	Амьтны нүд булааж, цэцэглэнхэн чи минь, 

	Амрагхан хүслэнд шаналсан, Тооёо намайгаа 

	Анзаарахгүй л явна уу даа, алдрай мину!

	 

	Шивээн толгой сэрвэлзсэн тал шиг, чи минь, 

	Ширэмлэн улайсах галын сүүдрэвч шиг, чи минь 

	Шинжийн хөөрхөн аашаараа эрххэн ч юм уу даа. 

	Шигтгээ хархан нүдээрээ, энхрийхэн ч юм уу даа.

	 

	Бухаар нутгийн дээгүүр элэн халин нисэж,

	Буун буун алдах шувуу гэм ээ нь шувуу яа. 

	Буугаач миний алдрай, бүү зовоож хайрла, 

	Буцлам халуун уйтгарт, намайгаа бүү орхиоч!

	 

	Өндөр Кашгар уулын, үүлнийх нь чанадаас 

	Өнгийн байж л ширтэх бүргэд гэм ээ нь бүргэдээ 

	Өнгийн ширтээч алдрай минь, бүү зовоож хайрла, 

	Өр зүрхний минь зовлонг өрөвдөн тэтгэж өгөөч.

	 

	Ангир шарыг цэнхэртэй алаглууланхан нийтгээд 

	Алчуур юугаа захлам уу, алдрайхан чи минь, 

	Ариун дүрийг чинь үзэхээс, сэтгэлийн тэнцүүр алдаж 

	Аяа чамайг санаашрах хөлчүү гуниг хэцүү еэ.

	 

	Товшуур хуураа нүргэлүүлж, яруу найрагчийн дайтай 

	Тогтох-Уулаа дуулахыг нь сонссон бол доо, алдрай минь 

	Торгон сайхан алчуураараа найран дуулагчийг даллах шиг 

	Турьхан зөөлөн гараараа намайг гэж сунгах сан!

	 

	Ахар болоод түгшүүрт, амьд энэ насандаа 

	Амтат жаргал үгүйгээр амьдарч болдоггүй юм шүү.

	 

	 

	 

	АМЬД ЯВАХЫН БАЯСГАЛАН

	Уулын цэцгүүд сайхан ч гэлээ 

	Ургаас морьтой бол, дүү минь чи 

	Ус нутгийнхаа гоо бүсгүйг 

	Улам цэвэрхэн гэж мэдээрэй! 

	Танхил тэдний зүсийг хэлбэл 

	Танан сувдаас юуны нь өөр вэ.

	 

	Найзхан бүсгүйн тухай би 

	Найрсаж магтаад барах уу даа, 

	Ухаан санаа нь хэлээд баршгүй, 

	Уран гар нь хорвоод хосгүй, 

	Уран зулгуй, цэцэн цэлмэг, 

	Угийн сайнаар хотол төгс, 

	Алтан дэлхийд ижилгүй тэд чинь 

	Арчсан толиноос юуны нь өөр вэ?

	 

	Хүлгийн сайныг уная гэвэл 

	Хүчээр ааглан барьдаг гэлээ, 

	Хүүхний сайнтай ханилъя гэвэл 

	Хүслээр дуудан ярьдаг гэлээ.

	Хүслийн галыг унтраалгүй 

	Хүний сэтгэлийг төгс халааж, 

	Үхэхэд хамт үхэж чадах 

	Үнэн зүрх хэрэгтэй гэлээ.

	 

	Урт насан, удаан жаргал чинь үүрд 

	Урин хавар шиг цэцэглэх болтугай, 

	Орон гэрийн чинь жаргалтай үүд рүү, 

	Уйтгарын салхи үлээхгүй байтугай!

	 

	Уран зугаагаар сэтгэл засдаг, 

	Утас зүүгээр соёл засдаг,

	Уяхан амгалангаар гэрээ засдаг, 

	Угийн дүр нь ялдам хонгор, 

	Мохошгүй хайрлагч эхнэртэй бол 

	Морьтон чиний жаргалан тэр!

	 

	Салж сааталгүй, эхнэртэйгээ чи, 

	Сайдаж муудалгүй эвтэйхэн чи

	Санаа шулуун, мөнхөд ханилбал 

	Сая чамайг, цэцэн гэдэг юм шүү.

	 

	Хатуу он, гашуун цагт

	Ханийн халуун шивнэлээс өөргүй 

	Хагасхан үгээр бүхнийг ойлгуулж 

	Хар гунигийг мартуулдаг юм шүү.

	 

	Учирсан амраг үнэнч бол, 

	Ухаанаараа өөр шиг чинь бол,

	Эр нөхөр нь мөч тутам

	Эргэж учрахаар яардаг бол

	 

	Амьдрал та нарт нийцээд ирнэм, 

	Ахиад та нар дэвжээд ирнэм.

	Амьд явахын баясгаланг ухаарч 

	Алинаас ч илүү жарган цэнгэнэм!

	 

	 

	 

	АРЗМААТ-Д

	Хаан Дайганбайд хайрлагднам гэж 

	Хааны шадар хэмээн гайхуулнам, чи,

	Харлаг хонины махаар зочлуулнам гэж 

	Хар зусар, хов живээрээ сайрхнам, чи,

	Хаясан идээгээр нь гэдсээ цатганам гэж 

	Хамгаас баян нь Дайганбай хэмээн сагсайнам, чи, 

	Хайрлаж, найран дуулагч нь гэгднэм гэж 

	Хаан Дайганбайг магтанхан сагсуурнам, чи! 

	Хаан гэхээр, аан гэж бай чи,

	Хангинатал дуулаагүй, хэрээ шиг гуаглажээ чи, 

	Хааяа, өөхтэй юм олдох бол уу гэж

	Халтар чоно бараадсан үнэг шиг болжээ чи. 

	Хариг хомхой, ичгүүргүй инээдмээрээ,

	Хамгийн гуйранч гэж намайг нэрлэнэм чи, 

	Хамаагүй, би ядуу, өмссөн зүүсэн муу, гэвч

	Хаа ч чөлөөтэй, усан тэлмэн жороо бил ээ!

	 

	 

	 

	ЗОН ОЛОН МИНЬ БАЯРТАЙ!

	Энэ дууг Тогтохуул Сибирийн цөллөгт явах үедээ дуулжээ.

	 

	Ураг төрөл, зон олон та мину 

	Уулзъя гэсэндээ наддаа иржээ!

	Ууртай Керимбай, Тогтохуулыг чинь 

	Уулын тэртээ, усны чанад хөөжээ.

	 

	Зовлон дээрээ зовлон нэмж

	Зон олон минь энд цугларчээ.

	Омогт Керимбай, ичгүүр сонжуургүй,

	Ов залиар, та нарыг хавчиж, 

	Ороолт-малгайтай араатан ишан 

	Онгон сүргийг чинь цөлмөж байна.

	 

	Миний нүдний соргог хараа 

	Мэхчин тэднийг илчлэн хорсголоо 

	Мэрэн тонших хар хэрээнүүд 

	Мэлзэж намайг, муучлан дуурьсгалаа.

	 

	Багир утаа цээжнээ дүүрч 

	Багтрах нулимс нүднээ мэлтийлээ. 

	Хэрвээ би, амьд ирвэл

	Керимбайн нүдийг бүлт цохином за!

	 

	Буцах зам минь бэрххэн байна л, 

	Буулга — гинжинд дарагдаж байна л

	Буурлын нутаг, өрх гэрээс минь

	Бумын газар холдуулж байна л

	 

	Сайхан нүднээс нь нулимс мэлэрсэн 

	Сарттар омгийг харж байнам би 

	Өтөлж доройтсон ч, эргэж ирээд 

	Өшөөг чинь авч өгнөм за!

	 

	Хүн олны дуучин хөхөө болж

	Хүчээ хайрлалгүй дуулж явлаа хө 

	Араас мөрдөх дайсныг бодолгүй

	Ариун үнэнийг дуулж яваа хө

	 

	Элгэн түмэн минь, та нартаа би 

	Эмгэн хонгор ээжээ орхилоо

	Гань ганцаар үлдлээ шүү дээ.

	Гайгүй харж байгаарай даа

	 

	Алтан зул шиг Топчубай хүү минь 

	Аавын байхад өнчирлөө дөө

	Алс бөглүүд намайг хөөчхөөд 

	Ариухан голомтыг минь ингэж цөлмөлөө

	 

	Намайгаа гэж ээж минь уйлнам 

	Найртай ханилсан Тотуй гэргий минь

	Насан туршийн бэлэвсэн эм шиг 

	Найдваргүй гунигт цөхрөн хоцорлоо.

	 

	Улирах хоногуудад эцээ нь үгүй 

	Уужим талын унаган шиг явлаа... 

	Одоо араас минь, цэрэг туугаад 

	Ороолгож, харааж явнам намайг

	 

	Эцсийн удаа Топчубайг минь 

	Эцэгт нь авчраач, хэн нэг тань

	Сайхан цэлмэг нүдний нь толинд 

	Салах мөчөө тольдон харъя л!

	 

	Улс орон минь тойрон цугларч 

	Уйлан хайлан намайг ширтжээ

	Эцсэн гараа өргөж чадахгүй, 

	Энэхэн гунигийг хэзээ ч мартахгүй

	 

	Түших нөхдөөсөө холдон одлоо би 

	Түмэн олныхоо харамслыг сонслоо би 

	Зандалчинд муугаа үзүүлэх ёстой 

	Завхарсан дээрэмчин гэж үү, би?

	 

	Үгүй ээ, Тогтохуул, хүн алж хүрээ талаагүй 

	Үүлгүй тэнгэрт бүргэд шиг тэмүүлж, 

	Үзүүргүй талд хүлэг шиг тэлгүүлж, 

	Эмээх гэдгийг мэдээгүй явсандаа 

	Эдүгээ би гавтай зогсож байна.

	 

	Ариухан өлгий нутаг чамдаа 

	Ангижран одохын дуугаа дуулъя

	Анхилуун цэцэгт Кетмэн Чюбе нутагт 

	Алтан гургалдайн дуу тасарлаа.

	 

	Өсөхийн чадлаа хадгалж өссөн

	Өнөр үетэн минь хэнтэйгээ наадах бил ээ? 

	Өнөд та минь, дарлагдаж байх гэж үү, 

	Өшөөг минь Керимбайгаас авч чадах уу?

	 

	Жинхэнэ өшөөг харж байна уу, та минь? 

	Жигшүүрт чимээг сонсож байна уу, та минь?

	Золгүй нас минь, алсын алсад

	Золионд гандахыг мэдэж байна уу?

	 

	Туулаад амьд үлдэх бол уу? 

	Дуулаад хэлсэн алтан үгсийг минь 

	Дурсах бол уу, зон олон минь?

	 

	Өсөж төрсөн Арам нутаг, 

	Өндөр баян Ири-Су минь баяртай. 

	Өвгөд дээдсээсээ дуулж цэнгүүлсэн 

	Өөрсдийнхөө дууг аваад явлаа би.

	 

	Хатуухан тавилантай Тогтохуулаа 

	Хайртай дуучид минь бүү мартаарай, 

	Харгил зандан модноос алсын алсад 

	Таслагдан одсон цэцэг шиг явчихлаа би!

	 

	Цэлмэгхэн тал, цэнгэгхэн ус минь 

	Надгүйгээр үлдлээ чи мину.

	Цээжээ бөхийсөн зон олон минь 

	Надгүйгээр үлдлээ та мину.

	 

	 

	 

	АМЬДРАЛ

	Хүслэнт амьдралын хувийг эдэлж 

	Хүмүүн бүхэн мөнхөрдөг сөн бол доо 

	Хүдэрхэн хүлэг турдаггүй сэн бол доо 

	Идэрхэн насан харьдаггүй сэн бол доо

	 

	Улаахан цэцгэн онгодоггүй сэн бол доо 

	Ургамал хэзээд гунддаггүй сэн бол доо 

	Учран үерхсэн охидын эгнээ 

	Уяхан гоолигоор ижил сэн бол доо

	 

	Үйтэн хуар нь ганддаггүй сэн бол доо

	Үхэл бидэн рүү ханддаггүй сэн бол доо

	Нэгнээ оршуулах гашуудал гэгчийг

	Нэлэнхий хүн, үздэггүй сэн бол доо

	 

	Хээрийн ногоо нүцгэрдэггүй сэн бол доо 

	Хээ хуар бүдгэрдэггүй сэн бол доо 

	Хээнцэрхэн бүсгүйн улаахан царай

	Хэцүүхэн амьдралд шарладаггүй сэн бол доо

	 

	Өлчирхөн хорин таван наснаас хойш 

	Өтлөх бус цэцэглэдэг сэн бол доо 

	Өдрийнхөө газар хэн бүхэн 

	Өнгөт ертөнцийг бүтээдэг сэн бол доо

	 

	Өнөр түмэн нь зовоогүй сэн бол доо 

	Өнчин ядуус яваагүй сэн бол доо

	Үйлс сайтай хүнд үхэл байдаггүй гэж 

	Үүрд мөнхийг бид мэддэг сэн бол доо.

	 

	Багын хорвоо цэнгэлээр өнгөрнөм. 

	Бадран цэцэглээд, нисэн буунам. 

	Булшны газраас амьдын жаргал руу 

	Буцах зам хэнд ч үл олдном.

	 

	Илд хурц ч, ир нь эмтэрдэг, 

	Ирмүүн хүлэг ч, хүч нь дундардаг. 

	Энэхэн амьдралын үзэсгэлэн дунд 

	Эргээд хэн ч, өөрийгөө олохгүй.

	 

	 

	 

	ШҮЛЭГЧИД СУРГАЖ ДУУЛСАН ДУУ

	Урлаж бичдэггүй бол цаас хаанаас байх вэ? 

	Угийн хожгор бол үс хаанаас байх вэ 

	Ууж ундаалдаггүй бол цай хаанаас байх вэ 

	Утас энгүй бол, торго хаанаас байх вэ

	 

	Унаж давхидаггүй бол хүлэг хаанаас байх вэ 

	Ухаа тоос нь замд юундаа дэгдэх вэ

	Учирсан хосод, шөнийг нь гийгүүлэх гэж 

	Уужим тэнгэртээ саран манддаг биш үү

	 

	Увайгүй тэнэг, улам тэнэгтэх гэж 

	Ундаагаар хордон согтуурдаг биш үү

	Унасан морь омголон бол, чиний баясал

	Урам төгс хурдан бол чиний бахдал

	 

	Уур хортой дайснаа өдөөн хатгавал

	Ухаан санаа чинь тайван байх цаггүй 

	Угаасаа чи, дуулъя гэж төрсөн бол

	Ухрах юмгүй, найрагчийн байран дээр гараарай.

	 

	 

	 

	ХҮЧНИЙХЭЭ БИЙ ДЭЭР ХӨДӨЛМӨРТ ДАСААРАЙ

	Одоохон дээрээ хөдөлмөрт дас

	Он жилийн хоног олон шүү 

	Цэнгэхдээ цэнгэж, тариагаа тарьж 

	Цэцэрлэгээ услахыг хослуулаарай

	 

	Галтай дөлтэйдөө, чулууг ч хөрөөд 

	Гангаар цутгасан баатар биш үү, чи 

	Ганг, залхуурч бүү зэврээгээрэй

	Ганц бус гурван удаа баатар болоорой

	 

	Морьтон баатар мөнөөсөө мөн бол чи 

	Мохошгүй зүтгэж газраа хагалж 

	Малаа адуулж байшингаа босгохоос 

	Магадтай нэр төр чамд үгүй шүү!

	 

	Элдэв үйлст бүтэн нэртэй

	Эгэл байдал даруу томоотой

	Эрслэх зовлонд зориг тэвчээртэй 

	Эрхэм морьтон олон байдаг шүү 

	Ухаантай амгалан хүн шиг яв 

	Уурлаж хэрэлдэхийн хэрэг юү вэ 

	Урт амьдралд чинь хэрүүл уруулаас 

	Ултай нөхөрлөл жаргал хэрэгтэй шүү

	 

	Залуу баатар чи бүү цухалд

	Зааз хэрэгт бүү чихэлд

	Үнснээс хөнгөрч битгий сагсуур 

	Үнэ цэнээ бусдаар магтуул 

	Үнэний хувь цөөхөн ч байсан 

	Үгийг минь сонсож бүү мартаарай.

	 

	Алтан тариагаа арчлан хурааж 

	Амьдралаа сахидаг шиг сахин хадгал 

	Ард зонд шиг өвлийн уртад

	Алтнаас ч тэр үнэтэй юм шүү

	 

	Ажилгүй цэнгэлийг мартан тэвчиж 

	Амьдрах замаа хөдөлмөрөөр эхэл 

	Агууг бүтээдэг үйлс бүхэнд

	Амь зуухын чинь учир нь бий шүү

	 

	Үнэг хэдий сайхан тусмаа

	Үсний нь сайханд анчин шунадаг 

	Үсэн буурал дуучин тусмаа

	Үгний нь үнэнд ардууд шунадаг юм

	 

	Дэмий хоосон үгт залхуу зарим нь 

	Дэгжин амьдралаа нойрсож барнам 

	Их нойртой ч өөхтэйхөн хоол 

	Ид буцлахад сэрдэг биш үү?

	 

	Усан тэнэгийн үг бол усны цаад ус 

	Улс олонд тэр, гайны цаад гай, 

	Айл хотод зуйрган ховч нар 

	Амьдрах газаргүй хэзээд ганцаарднам 

	Зориг баатарлалд шамдсан залуу хүн 

	Зол жаргалыг олохын хэрээр олном.

	 

	Хаа ч гэсэн чи нөхдөдөө тусалж

	Хатуу цагт баясгалантайгаар үерхээрэй. 

	Хамаг амьдралдаа мэдлэг бүхэнд шамдаж 

	Халуун ураг түмнийхээ алдраар дуурсаарай. 

	Харин түүнийг чи зовж зүтгэж олоорой.

	 

	Р. Чойном орчуулав



	




	Сатин Абдукеримова

	ҮЕИЙНХЭНДЭЭ

	Аврорын дуу нүргэлсэн анхны өдөр

	Аянгын хүчит дуу нь уул хадгүй нижигнэлээ 

	Агуу Ленин дуудсан анхны өдөр

	Ард түмэн минь эрх жаргалынхаа төлөө бослоо

	 

	Харгис бурангуйг бут ниргээд 

	Хувьсгалт шинэ эрин мандахад 

	Хүй олон эрх чөлөөгөө эдэллээ.

	Хүж дэлхийд би сая мэндэллээ.

	 

	Энхрий үр нь болсон намайгаа бүүвэйлж 

	Эх эцэг хоёр маань Октябрийн тухай дуу дууллаа 

	Их Октябрийн туяа тэр өдрөөс

	Эргэх хорвоод гэрэлт дэнлүү болж гийлээ.

	 

	Орчлонд эрх чөлөөтэй амьдрах гэж 

	Октябрьтай бn зэрэг мэндэлсэн юм.

	Олдох ганц насандаа эх орноо дуулах 

	Онцгой илүү гавьяаг би ер мэдэхгүй

	 

	Эх орон, эрх чөлөөтэй жиших юм

	Эргэх ертөнцөд хаа ч байхгүй

	Эгэл хүмүүст энэ хоёрын дуулахаас 

	Эрхэм дээд гавьяаг би ер мэдэхгүй

	 

	Б. Энэбиш монголчлоо.

	 

	 

	 

	ЦАГААН ҮҮЛ

	Цагаан үүлнээс самардан авах гэж 

	Цавчим өндрийн зөргөөр уруудлаа.

	Дөтлөн түүний салхийг авах гэж 

	Дөрөөн дээрээ инээж явлаа.

	 

	Борооны үүлээр нүүрээ угаачихвал 

	Бор царай цагаан болно гэж

	Эгэлхэн хүүхэн сайхан болно гэж 

	Эртний үлгэрт гардаг билээ л.

	 

	Үлгэрт гардаг шиг сайхан болох уу? гэж 

	Өөрөөсөө би догдлон асуулаа 

	Айчуректай адилхан болъё гэлээ 

	Аргагүй дээ хөөрхөн болно гэдэг.

	 

	Цавчим өндрөөс алгуурхан уруудаж 

	Цагаан үүлэнд сэмхэн ойртлоо

	Үргээд зайлчих вий гэтэл маань 

	Үүл над ингэж хэллээ шүү:

	 

	— Ай бүсгүй чиний ургуулсан 

	Анхилуун цагаан хөвөн чинь байнам 

	Алсын уулсын зөрөг дээрээс 

	Аадрын үүл шиг харагднам.

	 

	Ажилч хичээнгүй бүсгүй чи минь 

	Амин үндсийг минь усалж билээ. 

	Үүл болон чамайгаа мялааж

	Үлгэрийн дагина шиг хөөрхөн болгоё.

	 

	С. Эрдэнэ монголчлов



	




	Субайжлда Абдал Кадырова

	ААВЫН ХҮСЛЭН

	Ала-Тоо нутгийн уулын нэгэн бэлд

	Амраг нэгэн эхийн өнийн хүслэн биелж 

	Үүлний цаанаас туяарсан гэрэлт одны адил 

	Үйлийн үргүй хөөрхөн бяцхан охин төржээ.

	 

	— Яавал ганц охиноо хурдан өсгөх бол гэж 

	Яаран яаран эх нь өлгийн дуу дуулжээ.

	— Яах чинь вэ чи энүүгээр тэнэг хар золиг! гэж 

	(Ярвайж зэвүүцсэн эцэг нь дуртай дургүй хараад)

	 

	Охин хүүхдээр яах юм бэ, алдар нэр байх биш, 

	Орчлонд ер нь эднүүс гийгүүлж явсан удаагүй 

	Бузгай ганц хүү л бид хоёрт заяагаач гэж 

	Бурхан сахиусанд мөргөж шөнө өдөргүй гуй! гэв.

	 

	Амраг эхийн сэтгэл гомдон гомдон хөрж 

	Алаг нүдний нь зовхи байн байн хорсжээ.

	Аавын зан засардаггүй муна шиг гараа зангидаж 

	Алгын чинээ охиноо зүхэн зүхэн хараажээ.

	 

	Хүй их орчлонд хорин хавар солигдож 

	Хүйтэн зантай аавын үсэнд буурал шигтгэжээ.

	Аанай л өнөөх аав, хүү хүссэн янзаараа, 

	Алгын чинээ охиноо хэрэггүй гэсэн хэвээрээ.

	 

	Гэтэл тэр охинд гэм буруу байх биш,

	Гэгээн их орон нь хүйсээр ялгаж үзэх биш,

	Насан залуу охин хөдөлмөр тэмцэлд шалгарч Нарлаг эх орныхоо шилдэг охин нь болжээ.

	 

	Хотол даяар цуутай өнөөх залуу охинтой

	Хонгор залуу эр сэмхэн уулздаг болжээ.

	Хуруу зайгүй эцгийн хүйтэн сэтгэл ханзарч

	Хуучны заншилд идүүлснээ амаа барин ойлгожээ.

	 

	Аргагүй өнөөх өвгөн юмны учир ойлгож

	Амьдралын турш мөрөөдсөн хүслээ биелснийг мэджээ 

	Найман зовхист дуулиантай найр хурим бэлдэж 

	Нар шиг хүү охин хоёроо нэгэн зэрэг үнсчээ.

	 

	Б. Явуухулан орчуулав



	




	Кубаныч Акаев

	ДОТНО БАЙДАЛ

	Усны долгион намуухан түрхрэн

	Урдаас минь түлхээд авах шиг 

	Хавтгай завийг минь хазайлган 

	Харгилан гэрэлтэж байлаа.

	 

	Завиндаа би ганцаараа биш 

	Залуухан бүсгүй дэргэд минь

	Хар лав шиг харанхуй шөнө

	Хачин урамтай амгалан байлаа

	 

	Хонгор бүсгүй минь

	Хосгүй сайхан байна аа! 

	Гар дахь сэлүүр толь шиг гялалзана.

	— Хонгор минь завиа газардуулъя 

	Завиа өг газардуулъя хонгор минь!

	 

	Хаа хол гэрэл сүүмэлзэж

	Хайрга дээгүүр долгион илбэж...

	Он жил цувран цувран өнгөрөх шиг 

	Очих эрэг маань ч хол хэвээрээ 

	Чинийхээ гэрлээр зүрх минь гийж 

	Чилэхийг мэдэлгүй цохихын төлөө 

	Улиангар мод ч унтдаггүй шөнө

	 

	Уйтгар намайг багалзуурдахгүйн төлөө

	Заяа насанд маань тохиолдох

	Жаргал зовлонг хуваахын төлөө

	 

	Үг хэл минь гуйлтаар залхаалгүй

	Үргэлж аятай байхын төлөө

	Дээгүүр чинь эргэлдэх хаврын шувуу шиг

	Дэмий л би чинь эргэлдэхгүйн төлөө

	Хувьхан заяа минь болооч

	Хүслэн бодол минь болооч

	Хуурч намайг бүү гомдоогооч

	 

	С. Эрдэнэ монголчлов

	 


Хамид Алимжан

	ЭРГЭЖ ИРЭЭД

	Алжааж ядарсан галт тэрэг.

	Аахилж уухилаад зогслоо

	Газрын холд удсан би

	Гэртээн ирж баярлалаа

	 

	Харц шиг ариухан булаг

	Хажууд минь жирэлзэж байлаа 

	Сэрүүн тунгалаг уснаас нь

	Сэтгэл догдлон уулаа

	 

	Б. Энэбиш монголчлов.

	 


Мариям Буларкиева

	ЭХ НУТАГ МИНЬ

	Ногоон цэцэрлэгт нь уудам хөндий умбаад, 

	Номин тэнгэрт нь буурал Тянь-шань сүндэрлээд 

	Хан бүргэдийн өлгий гэж алдаршсан

	Хамгийн сайхан нутаг, Киргиз минь!

	 

	Үлгэр домгийн түүхтэй

	Цэлгэр их тал чинь

	Ишгэн хөл нууртайгаа нийлсэн

	Цэнхэр номин огторгуй чинь

	 

	Төрж өссөн миний

	Төрөлх сайхан нутаг билээ

	Хорвоо дэлхийд гайхуулах

	Ховор нандин эрдэнэ билээ

	 

	Хуучин бэрх цагт

	Хүй олон минь зовж байлаа

	Хувьтай сайхан энэ өдөр

	Хотол даяар жаргах боллоо

	 

	Төрүүлж намайг өсгөсөн

	Төрөлх сайхан Киргиз минь

	Дуулал найрынхаа дээжийг

	Дуулж чамдаа өргөе

	 

	Б. Энэбиш монголчлов.

	 

	 

	 

	МИНИЙ НУТАГ

	Цэцгийн дэлбээнд хучигдсан тал хөндийн уудам, 

	Цэх шулуухан оргилтой Тянь-Шанийн уулс, 

	Бүргэдийн хангай алдартай өндөр өндөр нурууд 

	Бүхэл даяар цуутай Киргиз миний нутаг аа!

	 

	Үүл нь үгүй мэлтийсэн Киргизийн цэнхэр тэнгэр 

	Үлгэр домогт багтсан Иссык-кулийн цэлгэр цөл 

	Хэрэв надад заяагаагүй байсан бол

	Хэрэг болгон би юуны тухай бодох бил ээ!

	 

	Зовлон зүдүүрт дарагдсан Киргиз миний ард

	Зол жаргалтай золгож эрхээрээ амьдрах болсон юм 

	Эрх чөлөө жаргалыг миний ард эдлээгүй бол 

	Инээд баясал хоёрыг би хэнээс сурах бил ээ!

	 

	Алаг үр намайг өлгийдөө үнэгчилж хэвтэхээс минь 

	Алтан гургалдайн яруу дуу чихнээ дасан шингэсээн 

	Ачит буурал эжий минь надад дуулж өгөөгүй бол 

	Аяа, би энэ дууг хэнээсээ сурах бил ээ!

	 

	Өлмий бат орших Киргиз нутгийн үзэсгэлэн 

	Үрээ гэсэн намайгаа хүний зэрэгт хүргэсэн

	Чадлаа сорьсон дууныхаа дээж шим хоёрыг 

	Чамдаа зориулж явах миний ганц хүслээн!

	 

	 

	 

	АМЬД ЯВБАЛ АЗ ЖАРГАЛТАЙ

	(Якут ардын үлгэрээс)

	Үдшийн бүрий гэнэт нөмөрч 

	Өрвөлзсөн салхи босож ирлээ 

	Энгүй тэнгэрийн мандлыг хучиж, 

	Эрээн бараан үүлс бүрхлээ

	 

	Цасан шуурга улам ширүүсэж, 

	Нүд чихгүй балбаж эхлэв 

	Замын гийчин төөрөн мэгдэх 

	Нүсэр харанхуй алдалж ирэв.

	 

	Орой бүрийн энэ цагаар

	Орчлонгийн ширүүн шуурган дундуур 

	Хархан нүдтэй залуу хархүү 

	Хайрт бүсгүйгээ хүргэж явав.

	 

	«Амьдралын тухай ярихаа больё, 

	Анд дотнын нөхөд болцгооё 

	Амтлаг нойроо хасан байж, 

	Аль эртнээс би бодсон билээ.

	Үнэнээс чамд хайртай байснаа

	Үнэгэн заль хэрэглэхгүй шулуун хэлнэ.

	 

	Гэвч надад өөр хүн бий.

	Гэгээн хорвоод ганцхан хүн хэрэгтэй» гэж

	Дурласан бүсгүй нь хархүүд хандаж, 

	Дуугүйхэн явснаа ингэж хэлэхэд

	 

	Хархүүгийн нүдэнд

	Уур хилэн тодорч;

	«Хайртай дуртай байгаад

	Урваж шарваж ирэв үү?

	Зүрхний минь үгийг

	Зүүний хороор шивбэл

	Үхлийн шарилд орохоос

	Өөр зам байхгүй» гэж хариулав.

	 

	Өрөвчхөн бүсгүй хархүүд хандаж

	Өмнө нь эгцлэн шулуухан хараад,

	«Аашилж уурлахын оронд

	Ажиглаж намайг сайн хар,

	Анх чамтай учрахад би

	Арчаагүй туранхай байсан уу?

	Өнгөлөг сайхан үсэнд минь

	Цагаан ширхэг харагдсан уу?

	Өсүүн торниун цогцос минь

	Царай зүсгүй байсан уу?» гэхэд

	 

	Хархүү бүсгүйг түлхчхээд

	Харанхуйн дунд далд оров.

	Цагийн бэрхийг илтгэсэн

	Цасан шуурга ширүүсэв.

	 

	Үүр шөнө хэдэнтээ халагдаж.

	Үе зуун тэдэнтэй довтолгоно.

	Амьдрал чи юунд ингэж хурдална вэ? 

	Ай, тэгээд урттай богинотойг яана гээ!

	 

	Амьдралын замд

	Харанхуй гэгээгээр солигддоггүй, 

	Амраг сэтгэлд

	Хариу дурлалаар баясдаггүй бол 

	Аяа энэ хорвоод

	Амьдрахад хүнд байсан бий.

	 

	Ужиг өвчний харгайгаар

	Энэ ертөнцөөс одохдоо 

	Урт удаан жаргалыг 

	Эх нь хүүдээ ерөөжээ

	 

	Эхийн ерөөл бүтэж

	Хүү удаан насалсангүй

	Ирт мэсийн үзүүр

	Зүрхэндээ зоогоод төгсжээ.

	 

	Төрөл арилжсан залуугийн

	Нүүр царай цонхийно.

	Бүр л талийсан түүний

	Нүд нь аниатай хонхойно.

	 

	Амиа хорлосон хархүүгийн 

	Ах дүү садан нь гашуудаа биз. 

	Зовлон зүдүүр даагаагүй 

	Зориггүй эр хохироо биз.

	 

	Үхсэн хэвтээ шарилынх нь дэргэд, 

	Өнөөх бүсгүй ирсэн гэнэ.

	Гартаа зүүсэн бөгж нь

	Газарт жингэнэн унасан гэдэг

	 

	Эргэшгүй одсон түүний дэргэд 

	Энэрэнгүй бүсгүй сөхөрч суугаад

	Тэлж хөшсөн хоёр гарыг нь

	Элгэн дээр нь зөрүүлж тавиад

	 

	«Халамж энэрлээр дульхан

	Хатан зоригоор сулхан

	Хархүүд дурлаж амьдрал холбохоос

	Халуун зүрх минь халширсан юм,

	 

	Эр зоригтонд зүрхээ өгөхийг 

	Эрхэмлэн би хүссэн юм даа.

	Үхлийн өмнө сөгдөхийг бодоход 

	Үнэхээр чи зориггүй байжээ»

	 

	Аз жаргалыг эдэлье гэвэл

	Амьдралын тэмцлийг туулах нь бус уу?» 

	Хархүүд бүсгүй ингэж хэлээд 

	Хагацлын нулимсаа унагасан гэдэг.

	 

	Ч. Лхагва монголчлов.



	




	Сооронбай Жусуев

	БҮРГЭД

	Ургийн дээдэс нүүж агvан газар

	Уулын хавцалд аагим халуун өдөр

	Аажим тайван элэн халин нисэх

	Анчин хүрэн бүргэдийг би үзлээ.

	 

	Тийн элэн хальсаар эцэж цуцаад

	Тэртээ хадны үзүүр дээр суув.

	Хүрэн бор өд сөдийн нь өнгө

	Хүрэн бор хадны өнгөнд нийлэв.

	 

	Тэргүүнээ эргүүлж жишүү хараад

	Тэндээ нэгийг хүлээж сууснаа 

	Дахиад л ав тулалдаан горьдож

	Далавчаа дэлгээд хаднаас хөөрлөө.

	 

	Тэгэхэд би бодлоо: шувуу ч гэсэн

	Тэнхээ тамираа нэмж авах гэж

	Хан дээдсийнхээ ан хавцалд

	Хадан дээрх үүрэндээ буудааг.

	 

	С. Эрдэнэ монголчлов

	 


Кубанычбек Маликов

	КИРГИЗИЙН ЭХ ОРОН

	Унтах нойрны гүн дунд

	Урц гэрийн тооноор бууж, 

	Сэмжин үүлс хөвөн хөвсөөр 

	Сэмхэн мярааж өвөр эзэлсэн

	 

	Хөх цэнхэр тэнгэр дэх

	Хөвөн цагаан үүлсийн дор

	Асгат хянган уулсын дунд 

	Ард киргизүүд амьдардаг.

	 

	Цагааран хөөсрөх хүрхрээгээ. 

	Цасан дуулгат уулсаа дуурайсан

	Ард түмний минь сэтгэл зүрх 

	Ариухан бөгөөд тунгалагхан билээ.

	 

	Дуулгат хянганы сэрүүхэн хөвчид 

	Дуучин гургалдай ая өргөж, 

	Тоо томшгүй одод мичдийг

	Тоолох ч завгүй дуулан байдаг.

	 

	Нуурын уснаа онгоцоо хөврүүлсэн 

	Нуруулдах өндөр уулсын оргилууд 

	Үрсээ гэсэн биднийгээ энхрийлж, 

	Үүрдийн үүрд хайрлан байдаг

	 

	Нуга хөндийд ардууд учирч,

	Нутгийн агаарыг айраг шиг шимнэм.

	Энэ бол Киргизийн эх орон

	Эгшиглэн дуулах миний хувь заяа!

	 

	Ч. Лхамсүрэн орчуулав.

	 

	 

	 

	ФИДЕЛИЙН ХӨРӨГ

	Цонхонд минь огторгуйн нар тусч

	Цоморлогт цэцэг навчин дээрээ инээмсэглэнэ. 

	Зүрхэнд өглөөний баяр авчирч

	Зөөлөн салхи үргэлжид ивээнэ.

	 

	Үүл мананг нэвтлэн тусах

	Өглөө эртийн нарны туяанд 

	Зүүд нойроо дэрэн дээрээ орхичхоод

	Зүггүйхэн хүү минь дуугүйхэн, бодлогоширно.

	 

	Хуудас цаасан дээр чимээгүйхэн тодрох

	Хууз сахалтай чийрэг эр

	Хөвөнтэй цэрэг цамцтай хэвээрээ

	Хүүгийн минь бодлоос урган бослоо

	 

	Жаахан хүү минь зураад ч зогссонгүй 

	Жаргалтай бодолдоо дуу эгшиг аялж байна. 

	Хананаас минь биднийг Фиделийн хөрөг 

	Харж байг, аав аа, гэж хөгжилтэй хэллээ

	 

	Эрүүндээ хуузтай, эрэлхэг зоригтой 

	Энэ хүн манай хүндэт зочин болог 

	Ийм хөвүүд төрүүлж гаргаснаараа 

	Эх дэлхий чи бахархах ёстой

	 

	Алс холоос уулс ширтэж

	Алган дороос тал мишээж

	Алаг цастай Тянь-Шаньд ч гэсэн

	Ай даа, Фидель минь, би чамайг үзэж байна.

	 

	Энхрий хүү минь уулыг ч зурсангүй

	Эхийгээ ч, анд нараа ч зурсангүй

	Эрэлхэг баатрыг л харин зурах гэж

	Эртэлж өглөөгүүр хуудас цаас авсан байна.

	 

	Анх Фидель чамайг үзэхдээ

	Ариун цагаан хүүхэд сэтгэлд нь

	Биднийг холбосон найрамдлын санаа төрж 

	Билгүүн хорьдугаар зууны нар гийжээ.

	 

	Хүрч ирээч Фидель минь, манайд зочил гэж

	Хүндэт энэ зууныхаа найрсаг сэтгэлээр 

	Хүүтэйгээ бид таныг урьж байна.

	Фидель минь, Тяиь Шаньд ирж

	Бидэнтэй уулзаач гэж хүү минь танаас гуйж байна. 

	 

	Ш. Сүрэнжав орчуулав.

	 

	 

	 

	ГЭР БҮЛ

	Үүрийн туяа цонхны цэцгийг алтлах

	Өглөөгүүр бид нойрноос сэрлээ

	Сазан1 загас шиг гараараа усанд сэлж 

	Савандаж, нүүр гараа хүү минь угаалаа

	Хүү минь байшин дүүрэн инээлээ

	Хөгшин эх нойрноосоо шувуу шиг сэрлээ 

	Хүндэтгэл халамжийнх нь далавчин доор

	Хөөр баясалтай гэр бүл минь үүрлэж байна. 

	Орноосоо эцэг минь өндийлөө

	Огторгуйн нислэгийн талбай шиг

	Эцгийн гэрийн үүдний шатан дээрээс 

	Оосоргүй амьдралын тэнгэрт 

	Эхэлж бид нисэн гарч билээ

	Эцгийн харц багаас минь ивээж билээ.

	Даль жигүүрээ бид нислэгт шалгалаа 

	Далавчин дороо үдшийн гэгээг үдэн зайлуулаад 

	Дардан их хөлгийн зам мэт үүдээ нээлээ.

	 

	Ш. Сүрэнжав орчуулав.

	 


Рамис Рыскулов

	ЭХ ОРОН МИНЬ ЦОГЦОЛ

	Эх орон минь цогцол!

	Ургах нартай

	Уралдан яваа

	Ажилчин олныхоо

	Алхаа гишгээнд цогцол

	 

	Үелзэн намирах улаан тугууд, 

	Үйлдвэр заводын яндангууд 

	Оргилон буцлах амьдралын 

	Оройлох цамхаг болж байна.

	 

	Эвээх хурц хараа нь

	Эхгүй уудам

	Эх орны минь

	Гэрэлтүүлэн, гийгүүлэгтүн!

	 

	Харанхуй шөнөөр

	Хот тосгодын одод яралзан 

	Хан тэнгэр өөд

	Өргөх цамхгууд тэмүүлэн

	 

	Мандах нарыг тосон

	Манхан элс шаргалтан

	Ая дуугаа өргөнөм билээ

	Аяа, ямар өгөөмөр билээ.

	 

	Цацаг навчит

	Царс модод оо!

	Алтан өлгийнхөө төлөө

	Амиа өгсөн хөвгүүдийн

	Ариухан шарилыг хамгаалан

	Асран энэрэн дуулагтун!

	 

	Эх орон минь ээ!

	Ариун хөдөлмөрөөрөө

	Алдаршуулан мандуулсан

	Ургах нартай

	Уралдан яваа

	Ажилчин олныхоо

	Алхаа гишгээнд цогцол!

	 

	Ч. Лхамсүрэн орчуулав.



	




	Байдылда Сарногоев

	САРЫ-ЧЕЛЕК НУУР

	Дэргэд нь жаахан суувал 

	Дэлгэр нас хайрламаар 

	Сары-Челек шиг нуурыг 

	Сарт хорвоогоос олохгүй.

	 

	Нууцхан яриа шивнэх шиг

	Нуурын долгио шуугих юм.

	Нууцлан далдлах байцын дээр 

	Нутгийн тэнгэр цэлийх юм. 

	 

	Усны нь сайхан гэдэг

	Уулын горхиноос тунгалаг юм.

	Сары-Челект тольдож би

	Сахлаа хусаж үзсэн юм.

	 

	Өтгөрөн найгах ойгоос 

	Өөр эзэнгүй нь харамсалтай. 

	Аглаг сайхан эрэгт нь 

	Амралтын газар барилтай!

	 

	Үнэнийг хэлэхэд яг ийм 

	Үзэсгэлэнт бүсгүй байсан бол

	Манайхан хэдийн харчхаад

	Магтан шагшицгаах байсан биз!

	 

	Б. Явуухулан орчуулав.

	 

	 

	 

	КИРГИЗ ХҮНД

	Айл хөршийн аймаг ястан чинь

	Аль эртнээс бичигтэй байхад

	Киргиз хүн чи бичиггүй байсан нь

	Хэрхэвч чиний буруу биш байна.

	 

	Эрдэмтэн багшаар ном заалгаагүй ч 

	Эрдэнийн гартаа үзэг бариагүй ч 

	Өргөн түмнийхээ цэцэн ухааныг 

	Үеийн үед чи алдаршуулж чаджээ.

	 

	Үзэг цаас бариагүй мөртөө

	Өв соёлоо цээжиндээ бичжээ.

	Хотол баатар «Манасын» туульсыг

	Хойч бидэндээ хүргэж иржээ.

	 

	Уул усханыг таних төдий явж

	Уйтгарт харанхуй үеийг туулахдаа 

	«Манасын» баатарлаг туульсаас чи 

	Мартаж ганц мөр ч гээгээгүй байна.

	 

	Хэдийгээр чи бичиг үсэггүй явсан ч 

	Хийсэн хоолондоо цадаж үзээгүй ч 

	Цэцэн ухаант ардынхаа өв соёлыг 

	Цээжээр мэддэг байсанд чинь бахархана.

	 

	Б. Явуухулан орчуулав.

	 


Ясыр Шиваза

	ЭЛСЭН ЧИХЭР

	Чихрийн манжин таригч бүсгүйд зориулав.

	Элсэн чихэр аяганд хийтэл

	Ингэн туйлаадас шиг аажим унав.

	Аяганд тунасан сахар хайлаад

	Аагтай цай бал шиг амт оров.

	 

	Аягатай цайнд амаа хүргэж

	Амсхийгээд авах сайхан.

	Тэгэх тусмаа чихэртэй цай

	Тэнхэл нэмтлээ уух сайхан

	 

	Дуртай цагтаа бид ингээд

	Тухлан суугаад уудаг билээ.

	Сахрын амт юундаа байдгийг

	Сайхан бүсгүй чи минь хэлээч?

	 

	Ногооны талбар шүүдэрт хучигдан

	Номинхон үүр цайж байдаг юм.

	Хаашаа л харвал чихрийн манжин

	Ханатлаа услагдаад ургаж байдаг юм.

	 

	Гадна тал нь чихрийн манжин

	Гашуун цагаан лууван шиг мөртөө

	Чилгэр хатуу хальсан дотроо

	Чихрийн амт юунаас олов оо?

	 

	Сайхан бүсгүй миний асуултад

	Санаанд ч үгүй ингэж хариулав.

	— Амт ороход нь эхлээд, бодвол

	Анхны бороо л тусал аа биз дээ.

	 

	Навч нахианы нь шүүдрийн усанд

	Нарны туяа гялалздаг юм билээ

	Саруул нарны туяа л харин

	Сайхан амтыг нь өгөө биз дээ.

	 

	Ингэж хэлэхээр, нь би хариулав?

	— Энэ үг чинь ортой гэлээ ч

	Намираа бороо чихэртэй биш дээ,

	Нарны гэрэл сахартай биш дээ.

	 

	Сайхан бүсгүй чи минь ойлго

	Сахрын манжинд чихрийн амтыг

	Хүн ардад баясгалан авчрагч

	Хүний хөдөлмөрийн хөлс өгдөг юм.

	 

	Аягатай цайнд чинь сахар уусаад

	Амтыг нь аваад уухын үе дээр

	Тэнгэрлэг бие чинь амсхийгээд

	Тэнхээ тамир ордог биз дээ.

	 

	Уу, бүсгүй ээ, тэнхэл ортлоо уу

	Уу, бүсгүй ээ, тэнхээ мэдэн уу

	Чихэртэй цайнд хүмүүс дуртайн 

	Чинхүү учир үүнд байдаг юм.

	 

	Б. Явуухулан орчуулав.

	62у


А. Токтомушев

	ЭНЭ ДЭЛХИЙ МЭДЭГ

	Эвий балчирхан насандаа чи

	Эрх танхилхан байсан сан

	Ээж чинь өхөөрдөн инээн байж

	Ямар хүн болох бол? гэдэг сэн

	 

	Бургасан морь унаж

	Бусгуулж булгиулж тоглоод л

	Саваа модон сэлэм далайгаад

	Цавчилдан дайтаж явдаг сан.

	 

	Олон жил ч өнгөрч дээ яах вэ.

	Одоо чи нуруутай эр болжээ.

	Ган сэлэм далайдаг л юм бол

	Гар чинь чичрэхгүй болж дээ.

	 

	Нүдэндээ цогтой нүүрэндээ галтай

	Үнэндээ хатуухан эр болжээ.

	Аавын хүүгийн ид залуу насанд

	Арслангийн шинжтэй болж дээ

	 

	Уугуул нутгийнхнаа энгүй баярлуулж

	Улаан цэргийн багт ороод

	Хоёр гартаа сэлэм далайгаад

	Хортон дайсныг хяргаж явлаа чи

	 

	Шандас сайт хүлэг морь чинь

	Салхи шуурга шиг хурдан байжээ. 

	Ган зуузайг нь сул орхиод

	Гар чөлөөтэй явдаг байжээ.

	 

	Аргагүй энэ од шиг хүн юм

	Агсал Киргизийн үнэнч хүү юм

	Цусанд нь шонхрын цус бий гэж

	Цугаар шагшин хэлэлцдэг байлаа

	 

	Дайн тулалдаанд ижил болсон

	Сайн хүлэг морь чинь

	Аянга цахилгаантай ч уралдам

	Агсам хурдан нь гайхалтай.

	 

	Кок-алыг хожимдуулж гарсан

	Хулан тахийн унага билээ

	Гэр дээгүүр ч дүүлж гардаг

	Зээр гөрөөсний адил билээ л.

	 

	Үрээ дүүлгэр байхдаа ч тэр

	Үүлэнд харайж чадахаар байлаа.

	Хазаар ногт ч хавьтуулдаггүй

	Хангал эмнэг морь байлаа.

	 

	Харин одоо сургуультай ч болж

	Хандаж хэлснийг чинь ойлгох болж

	Ийм морь байдаг аа гэж

	Итгэж ядах нь ч олон бий.

	 

	Цахиур чулуу буталдаг

	Цахилам дөрвөн тууртай

	Ямар ч шинжээчид гологдомгүй

	Ямар ч баатрыг бишрүүлмээр.

	 

	Атан тэмээний харцтай

	Аргал угалзны хүзүүтэй

	Асрын нуруу шиг зоотой

	Арслан бар шиг цээжтэй

	 

	Ийм сайхан хүлэгтэй

	Идэрхэг Харгис эр

	Ган сэлмээ далайгаад

	Гал цахилуулж явна.

	 

	Баатар зоригтныг баярлуулж

	Балмад дайсныг тонилгож 

	Дагшин Алатогийн эрэлхэг хүү минь

	Дархан цолоо мандуул!

	 

	Начин шонхор хүлгээ унуулж

	Наран гэрэлт илдээ бариулсан

	Ард түмнийхээ ачийг санаж

	Атаат дайснаа дараарай.

	 

	Далайсан сэлэм чинь бүү мохог

	Унасан морь чинь бүү цуцаг

	Эрэлхэг хиргисийн алдрыг

	Энэ дэлхий мэдэг

	 

	С. Эрдэнэ монголчлов.

	 


КИРГИЗИЙН ЗҮЙР ЦЭЦЭН ҮГ

	Өтөлсөн бүргэд хулгана барих 

	Галзуу нохой эзнээ зуух

	 

	Баян хүн хөрөнгөө

	Баахан хүн зовлонгоо

	 

	Хоол олдвол

	Халбага олдоно

	 

	Тэмээ зугтавч

	Тэнгис гардаггүй

	 

	Нүдээр харсан итгэлтэй

	Чихээр сонссон эргэлзээтэй

	 

	Усыг шингээх газарт

	Үгийг үнэлэх хүнд

	 

	Эр өсдөг

	Эсгий сунадаг

	 

	Хулгайч баяждаггүй

	Ховдог цаддаггүй

	 

	Хэрээ галуу дуурайж

	Хөлөө хөлдөөх

	 

	Орохдоо гарахаа бод

	 

	Царайгаар сонгохоор

	Ухаанаар сонго.

	 

	Ажлаа ярих гэж

	Адгаа илчлэх

	 

	Нохойн зуухыг сүүлээр нь

	Морины үргэхийг чихээр нь

	 

	Өлсөхөд чулуу идэх

	Уулыг ус нураах

	 

	Хүнийг үс бузарлана

	Зочин ирэхдээ мэдэгддэггүй

	 

	Үхэл ирэхдээ асуудаггүй

	Муу нөхрөөс

	Хол байгаа дайсан дээр

	 

	Гараар хийж

	Толгойгоор хариуцах

	 

	Мод шатаах эзнээ мэддэг

	Мал хариулах эзнээ таньдаг

	 

	Мангууд мал аминаас илүү

	 

	Мангууд гялалзах бүхэн алт

	 

	Нохойд төмөр үнэгүй

	 

	Баяжихын адаг хулгай

	 

	Сайн хүний тус их

	Саар хүний гай их

	 

	Хэт сонгож хожгортой суух

	Үртэй гэр зах

	Үргүй гэр булш

	 

	Баатрыг баатар үнэлдэг

	Алтыг дархан үнэлдэг

	 

	Хүлгийн сайныг унахад

	Хүний сайныг насжихад

	 

	Анх ганц

	Атаатан олон

	 

	Анд эзгүйд магтана

	Атаатан илд магтана

	 

	Эхийн санаа үрд

	Үрийн санаа талд

	 

	Муу үгнээс нөхрөө алдах

	Өөдгүй үхэр

	Өвс толгой дээрээ хаях

	 

	Өөдгүй нохой

	Өдөр хуцдаг

	 

	Үглээ эхнэр үнэгүй

	 

	Мэдэхгүй бол мэддэгээс асуу

	 

	Хэлэхгүй бол хэн ч мэдэхгүй

	Харуулахгүй бол хэн ч үзэхгүй

	 

	Сайн хүү түмэнд тустай

	Саар хүү түмэнд гайтай

	 

	Өвдөөгүй хүн ёолдоггүй

	 

	Эвэртэй болох гэж

	Чихгүй хоцрох

	 

	Малыг чихээр нь

	Хүнийг үгээр нь

	 

	Малын тарга эзнээсээ

	 

	Таривал таргална

	 

	Хортой үг хорголжин сум 

	 

	Мэдлэгт мянгыг ялах

	Чадалт нэгийг дийлэх

	 

	Үйлт хэрээ бүргэд гоочилно

	Уйлах хүүхэд сахал гоочилно

	 

	Сар унаагүй морио бүү магт

	Жил ханилаагүй эхнэрээ бүү магт

	 

	Мунхаг хор уух

	Мунхаг мянган зовлонд өртөх

	 

	Өөдгүй үнэг өлсөж үхдэг

	Хоолгүй бол зангүй

	 

	Мэлхийгүй нуур байдаггүй

	Дутагдалгүй, хүн байдаггүй

	 

	Урагшгүй хүнийг

	Унаатай нь нохой хадардаг

	 

	Зовоход толгой ажиллах

	 

	Хүлгийг ядрахад нь үнэл

	Эрийг өтлөхөд нь үнэл

	 

	Сүйрэх үхэр сүх рүү давшилдаг

	 

	Сайн хүн ардын зовлонг эдэлнэ

	Саар хүн тэдний мал цөлбөнө

	 

	Баахан тэнэг өөрийгөө

	Барагтайхан тэнэг хүүгээ

	Баршгүй тэнэг эхнэрээ магтах

	 

	Ардтай бүү марга,

	Баатартай бүү дайт

	 

	Илжиг маргаашаа боддоггүй

	 

	Жаргая гэвэл нэгд

	 

	Сайн хүн эндэхэд өөрийгөө

	Саар хүн эндэхэд нөхрийгөө 

	 

	Чинжүү гашуун ч давс болдоггүй. 

	Чавганц маяглавч хүүхэн болдоггүй 

	 

	Адгуусны эрээн гаднаа,

	Хүний муу дотроо

	 

	Явгаар морьтойг гүйцдэггүй

	 

	Үрийн муу эцгээ насажсан хойно сандаргана

	 

	Агтын буйд газар үз

	Аавын буйд хүнтэй танилц

	 

	Хичээвэл бүтээнэ

	 

	Тоть өдөөрөө

	Гургалдай хоолойгоороо

	 

	Тарьж эцвэл

	Хурааж таргална

	 

	Өнгөрснийг эргүүлэхгүй

	Үхлийг сэрээхгүй

	 

	Тохьгүй зан толгой хагална

	 

	Агуй шиг ч гэсэн миний гэр

	Баавгай шиг ч гэсэн миний нөхөр.

	 

	Хүүхэд тоглож ядардаггүй

	Залхуу унтаж ханадаггүй

	 

	Ам—хаалга

	Үг—салхи

	 

	Мөнгөтэй бол зах руу

	Мөнгөгүй бол булш руу

	 

	Анд хэд бол

	Атаатан төдий.

	 

	Бодолгүй хэлэх өвдөлгүй үхэх

	 

	Өөрөө унаад халтирсныг шоолох

	 

	Өвчнөө нуувал үхэх

	 

	Амнаас бал ч гарна, хор ч гарна

	 

	Сохор харснаа,

	Тэнэг сонссоноо ярих

	 

	Ардын үг алдаагүй

	 

	Тэнэгт хэлсэн үг.

	Талд тавьсан сум

	 

	Хөл халтирвал босно.

	Хэл халтирвал өнгөрнө.

	 

	Өөрийгөө баатар гэвэл

	Өрөөлийг арсланд тооц!

	 

	Гуч хэмжиж нэг огтол

	 

	Мухар хутга гартаа зөв

	 

	Адуу хөрвөөсөн газар хөөвөр үлдэх

	 

	Тэнэгийн мянган үгнээс

	Ухаантайн нэг дохио дээр.

	 

	Малтай бол махтай

	Автай хүн азтай

	 

	Ухаан муут 

	Урагшгүйтэх нь олон

	 

	Залхууд шалтаг олон

	 

	Бодолд хэмжээгүй

	Үгэнд хязгааргүй

	 

	Алдсанд хутганы иш нь алт

	 

	Айлын нугас — галуу

	Авгай нь хүртэл дагина

	 

	Эрдэмд хязгааргүй

	 

	Эрийн чимэг сахал

	Үгийн чимэг цэц

	Модны чимэг навч

	Хүний чимэг хувцас

	 

	Ухаан сайт саранд хүрэх

	Үр сайт тэнгэрт хүрэх

	 

	Ухаантныг магтахад ажлаа дуусгаж

	Ухаангүйг магтахад хөлөө нугална

	 

	Ухаант хүн гал шилгээнэ

	Ухаангүй хүн тогоо ширтэнэ 

	 

	Онгироо хүн олонд хүндгүй

	 

	Ухаант хүн ардач

	 

	Ухаан муут төрлөө

	 

	Ашигтай зөвлөгөө - Амжилтын хагас

	 

	Сайн эхнэр нөхрөө аврах

	Саар эхнэр нөхрөө алах

	 

	Сайн хүнийг харийнд бүү үз. 

	Саар хүнийг өөрийнд бүү тооц 

	 

	Сайн хүнийг үгээр ална

	Саар хүнийг модоор ална

	 

	Сайн морь явдалдаа

	Сайн хүн үгэндээ

	 

	Сайн моринд нэг ташуур

	Саар моринд мянган ташуур

	 

	Сайн морь замд хань

	Сайн хүн сэтгэлд хань

	 

	Сайн хүн өтлөвч

	Санаа нь хөгширдөггүй

	 

	Чоно өтлөвч хониндоо зөв

	 

	Шүдээр өтлөвч

	Сэтгэлээр залуу

	 

	Их хийе гэвэл

	Сайн хий

	 

	Хэвтэж үхэхээр буудаж үх.

	 

	Хэт улаан цайх нь амар

	Хэт халуун хөрөх нь амар

	 

	Харцын гэр хар ч

	Хааны өргөөнөөс уудам

	 

	Хэл илдээс хурц

	 

	Үүрэнд хэвтсэн өндөг

	Үүлэнд умбагч шувуу болох.

	 

	Уур — дайсан

	Ухаан нөхөр

	 

	Ухаан алтнаас үнэтэй

	 

	Мэдлэгт зовлонгоос ангижирна

	Мунхаг зовлонд тарчилна,

	 

	Алт зэвэрдэггүй

	Ухаан өтдөггүй

	 

	Зүү сүвэгчээсээ

	Хүн үгнээсээ

	 

	Хүн өвчнөө

	Гүү өшиглөвч унагаа алдаггүй

	 

	Нохой хамартаа хүрэхэд усч

	 

	Мангуу толгой хөлд гай

	 

	Төрөл хэрэлдэхэд 

	Дайсан баярлана

	 

	Эр хүн хэлсэндээ

	 

	Мал дагавал цадах

	Малаас зугтвал өлсөх

	 

	Үхсэн арслангаас

	Амьд хулгана дээр

	 

	Шоргоолж бага ч, уул нураана.

	 

	Муу мод—өтний хоол

	 

	Ширэм сайн ч ган болдоггүй

	Хэрээ сайн ч шонхор болдоггүй

	 

	Чононд хонь хадгалуулах

	 

	Сонсохгүй гэж бүү гүтгэ

	Мэдэхгүй гэж бүү хулгайл

	 

	Харвал итгэ

	Сонсвол шалга

	 

	Б. Энэбиш монголчлов.

	 


Чингиз Айтматов

	УЛААН АЛИМ

	Уг өгүүллэг манай номын санд тусгай ном болон орсон тул эндээс татаж авч уншина уу.

	 


Насирдин Байтемиров

	ШАИРЫН АЛДАА

	Уг өгүүллэг манай номын санд тусгай ном болон орсон тул эндээс татаж авч уншина уу.

	 


Шукурбек Бейшеналаев

	ЧИНАРА

	Уг өгүүллэг манай номын санд тусгай ном болон орсон тул эндээс татаж авч уншина уу.

	 

	 


Аалы Токомбаев

	НЭГЭН ДУУНЫ НУУЦ

	Уг өгүүллэг манай номын санд тусгай ном болон орсон тул эндээс татаж авч уншина уу.

	 


К. Эшмамбаетов

	 

	БУРГАСНЫ ЁРООЛД

	Уг өгүүллэг манай номын санд тусгай ном болон орсон тул эндээс татаж авч уншина уу.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	ЯРУУ НАЙРАГ

	С. Токтохуул

